
«Հայաստանի Հանրապետության հանրային հատվածի կազմակերպությունների ֆինանսական հաշվետվությունների որակի բարձրացում» նախագծի ֆինանսավորման համար Կայունացման և զարգացման եվրասիական հիմնադրամի միջոցներից դրամաշնորհի տրամադրման մասին համաձայնագրին կից լրացուցիչ թիվ 2 համաձայնագրի հաստատման նպատակահարմարության վերաբերյալ

2024թ. փետրվարի 6-ին ստորագրվել և օգոստոսի 2-ին ուժի մեջ է մտել «Հայաստանի Հանրապետության հանրային հատվածի կազմակերպությունների ֆինանսական հաշվետվությունների որակի բարձրացում» նախագծի ֆինանսավորման համար Կայունացման և զարգացման եվրասիական հիմնադրամի միջոցներից դրամաշնորհի տրամադրման մասին» համաձայնագիրը (այսուհետ՝ Համաձայնագիր): Համաձայնագրով նախատեսված Ծրագրի իրականացման նպատակն է նպաստել ՀՀ-ում պետական ֆինանսների կառավարման արդյունավետության բարձրացմանը: Այս համատեքստում խիստ կարևորովում է հանրային հատվածի հաշվապահական հաշվառման նոր համակարգի ամբողջական ներդրումը: Նոր համակարգը հնարավոր կդարձնի արժանահավատ ֆինանսական հաշվետվությունների կազմումը, որոնցով կգնահատվի ինչպես հանրային հատվածի առանձին կազմակերպությունների, այնպես էլ նախարարությունների և պետության ֆինանսական վիճակը։
Ի սկզբանե Համաձայնագիրը նախատեսվում էր ՀՀ հանրային հատվածի կազմակերպությունների ֆինանսական հաշվետվությունների համախմբման մեթոդաբանության և գործիքակազմի մշակում, ՀՀ առողջապահության նախարարության և նրան ենթակա ՊՈԱԿ-ների համախմբված ֆինանսական հաշվետվությունների պատրաստման նպատակով համապատասխան ծրագրային ապահովման մշակում (ձեռքբերում), ինչպես նաև այդ հաշվետվությունները պատրաստող մասնագետների համապարփակ ուսուցման կազմակերպում։
Սակայն Պետական ֆինանսների կառավարման տեղեկատվական համակարգի (ՊՖԿՏՀ) ներդրման գործընթացների առանձնահատկությամբ պայամանավորված՝ առաջացել է օբյեկտիվ անհրաժեշտություն որոշակի փոփոխություններ կատարել գործող Համաձայնագրի մեջ՝ ՊՖԿՏՀ-ի հետ ներդաշնակումն ապահովելու նպատակով։ Վերոնշյալ փոփոխությունները ամրագրելու նպատակով 2024թ. դեկտեմբերի 27-ին ստորագրվել և 2025թ. փետրվարի 7-ին ուժի մեջ է մտել Համաձայնագրին կից լրացուցիչ թիվ 1 համաձայնագիրը, որով վերանայվել են Նախագծի բաղադրիչները և այժմ ներառում են՝ 1-ին «Հանրային ֆինանսների կառավարման տեղեկատվական համակարգի հանրային հատվածի հաշվապահական հաշվառման մոդուլի մշակում» և 2-րդ՝ «Ծրագրի կառավարում»։
Այնուամենայնիվ, Ծրագրի առավել օպերատիվ և որակյալ իրականացումն ապահովելու նպատակով դիտարկվել է 1-ին բաղադրիչի արդյունքների հիման վրա Ծրագրի ֆինանսավորման հնարավորությունը: Այս մոտեցումը կամրապնդի Ստացողի առաջատար դիրքը Ծրագրի միջոցառումների իրականացման շրջանակում, կբարձրացնի դրանց իրականացման արդյունավետությունը, ինչը ուղղակիորեն կապված կլինի ԿԶԵՀ-ի հետ համաձայնեցված հատուկ և չափելի արդյունքների ձեռքբերման հետ, ինչպես նաև կնվազեցնի վարչարարական ծանրաբեռնվածությունը, ինչը հնարավորություն կտա Ծրագիրը հարմարեցնել հարափոփոխ պայմաններին՝ առանց Հիմնադրամի հետ երկարատև համաձայնությունների և երկխոսության: 

Համաձայնագիրը բխում է ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշմամբ հաստատված հավելված 1-ի՝ ՀՀ ֆինանսների նախարարության կողմից իրականացվող միջոցառումների բաժնի 25-րդ կետից, ինչպես նաև ՀՀ կառավարության 2019 թվականի նոյեմբերի 28-ի թիվ 1716-Լ որոշմամբ հաստատված պետական ֆինանսների կառավարման համակարգի բարեփոխումների 2019-2023 թվականների գործողությունների ծրագրի 12-րդ բաղադրիչի 31-րդ թիրախից։

